Foreldrasamstarf er lífsleikni
Við lifum í samfélagi breytinga og þegar við tölum um uppeldi eða foreldrasamstarf í skólum er vert að hafa í huga að nemendur eru einstaklingar í stöðugri þróun. Þeir lifa  í samhengi fjölskyldunnar og nánasta umhverfis. Erfitt er að tala um foreldra sem einsleitan hóp. Einnig er hver skóli einstakur og því þarf  samstarf heimila og skóla að taka mið af aðstæðum á hverjum stað.  Nokkur blæbrigðamunur er t.d. á foreldrasamstarfi á höfuðborgarsvæðinu, kaupstöðum, stórum  byggðarkjörnum eða  fámennum skólum í dreifbýli. Forgangsröðun verkefna í foreldrasamstarfi og samstarfi heimila og skóla er ekki alltaf sú sama en sameiginlegar áherslur felast einkum í samstarfi foreldra og kennara um hvert einstakt barn sem og sameiginlega markmið um bættan hag, betri líðan og árangur allra barna.
Foreldrar ásamt nemendum, kennurum og öðrum starfsmönnum skóla mynda skóla-samfélagið en áhugi, ábyrgð og áhrif foreldra á skólastarfið skiptir  sköpum fyrir almenna velferð nemenda. Með því að taka þátt í foreldrasamvinnu þar sem foreldrar starfa og standa saman skapa foreldrar börnum og unglingum góð uppvaxtarskilyrði. Um leið fá foreldrar tækifæri til að eiga samfélag við aðra foreldra og styrkja þannig stöðu sína í uppeldishlutverkinu. Með jákvæðu viðhorfi sínu til skólans og með því að eiga gott samstarf við starfsmenn skólans eru foreldrar að sýna börnum sínum umhyggju, aðhald og eftirlit. Þannig leggja  þeir sitt að mörkum til að kenna börnum sínum samkennd og efla stjálfstraust þeirra. Það eru einmitt þau markmið sem leitast er við að ná með lífsleiknikennslu í skólum.
Árangursríkt samstarf byggist á góðum samskiptum
Nýlega kom út hjá Námsgagnastofnun ný handbók fyrir kennara og foreldra um lífsleikni. Í bókinni er leitast við að varpa ljósi á hugtakið lífsleikni og hvernig það tengist uppeldisstarfi og menntun. Lífsleikni er ný námsgrein og er bókinni  “ætlað að renna styrkari stoðum undir hana og vera foreldrum og kennurum leiðarljós og haldreipi í því vandasama og krefjandi verkefni að sinna uppeldi og menntun barna í íslensku samfélagi nútímans“, segir í formála.  Höfundar eru Erla Kristjánsdóttir, Jóhann Ingi Gunnarsson og Sæmundur Hafsteinsson. Þeir hafa hver um sig mikla reynslu og þekkingu á þeim fræðasviðum sem tengjast lífsleikni hvað mest og byggja þeir umfjöllun bókarinnar á þremur hornsteinum sem þeir telja grundvöll lífsleikninnar. Þessir hornsteinar eru sjálfstraust, sjálfsagi og samkennd.
Reynslan hefur sýnt að skólarnir leita í ríkara mæli til foreldra í skólastarfinu og rannsóknir sýna að ávinningur öflugs foreldrasamstarfs skilar sér m.a. í auknu sjálfstrausti og betri sjálfsmynd nemenda. Börnin verða að geta treyst á góð samskipti foreldra og kennara. Að sjá foreldrana brosa mót kennaranum og að kennarinn sýni foreldrunum jákvætt viðmót veitir barninu  öryggi og vellíðan því það gefur til kynna að samskiptin eru góð.  Milli þessara aðila þarf að ríkja traust og  trúnaður. Foreldrar þurfa að vera óhræddir við að hafa samband við skólann ef einhverjar spurningar vakna varðandi líðan barna í skóla, námið eða kennsluna.  
Komi eitthvað uppá hvort heldur er heima eða í skólanum er mikilvægt að þeir sem vinna með barninu viti af því til að geta stutt barnið betur.  Börn þurfa að geta treyst því að þeir sem með þeirra mál fara geti átt góð samskipti og  árangursríkt samstarf. Börnum líður vel ef þau vita af því að foreldrar og kennarar eiga góð og tíð samskipti ekki bara þegar eitthvað bjátar á heldur líka þegar foreldrar og kennarar veita því athygli sem vel er gert.

Með samtakamætti sínum geta foreldrar komið ýmsu góðu til leiðar
Að huga að aðbúnaði barna í skólum, öryggi þeirra og viðurværi er skylda þeirra sem bera ábyrgð á börnum og námi þeirra. Það að börnum líði vel er lykilatriði og þar er hlutur foreldra og kennara stór. 
Að byrja í nýjum skóla eða færast upp um árgang myndar nýjar aðstæður fyrir börn og  samfélag nemenda breytist oft á sumrin þannig að fyrstu vikurnar í skólanum geta valdið streitu. Hvernig verður nýji kennarinn, bekkjarfélagarnir, nýji sessunauturinn og svo framvegis eru spurningar sem bærast innra með nemendum.  Neikvæðir atburðir síðasta skólaárs rifjast stundum  upp og á unglingsárum verða oft miklar breytingar yfir sumartímann á nemendum hvað stöðu þeirra í jafningjahópnum varðar. Foreldrar þurfa að ræða við börn sín um skólann og kynna sér samsetningu bekkjarins og bekkjarandann. Með samtakamætti sínum geta foreldrar komið ýmsu góðu til leiðar og um leið getur skólinn nýtt sér þá auðlind sem foreldrasamstarfið er.
Hvað viljum við rækta í okkar umhverfi og hver eru þau uppeldislegu gildi sem eru ríkjandi í því fjölskyldulífinu, skólasamfélagi eða hverfi sem við búum í?   Með því að vera góðar fyrirmyndir hvað samskipti varðar styrkjum við félagsfærni barna okkar og hjálpum þeim að byggja upp traust til þeirra sem næst þeim standa. Með því að þeir sem sinna uppeldi og menntun taki höndum saman og verði samtaka,  styrkjum við stoðir samfélagsins. Með þessu erum við líka að leggja inn upplýsingar til barna okkar um hvernig foreldrar við viljum vera og hvernig foreldrar þau geta orðið.

